
MINUTI

Il-Minuti tal-Laqgħa Nru 22 li saret fit-23 ta’ Novembru 2020 kienu kkonfermati. 

KORRISPONDENZA

IĊ-CHAIRPERSON (Onor. Emmanuel Mallia): Onor. Membri, nixtieq ninformakom li rċevejna din il-korrispondenza li se npoġġi fuq il-Mejda tal-Kumitat;

	Rapport ta’ Konferenza intitolat “National Parliamentarians Conference on Kashmir 2019 – Urgent Need for Humanitarian Efforts” li saret mill-Pakistan Institute for Parliamentary Services fit-18 ta’ Settembru 2019.

DISKUSSJONI SKONT ART. 4(2)(B) TAL-ATT DWAR L-UNJONI EWROPEA DWAR ID-DEĊIŻJONI TAL-KUNSILL (UE, EURATOM) 2020/2053 TAL-14 TA’ DIĊEMBRU 2020 DWAR IS-SISTEMA TAR-RIŻORSI PROPRJI TAL-UNJONI EWROPEA U LI TĦASSAR ID-DEĊIŻJONI 2014/335/UE, EURATOM

IĊ-CHAIRPERSON: It-tieni item fuq l-aġenda huwa diskussjoni skont Artiklu 4(2)(B) tal-Att dwar l-Unjoni Ewropea dwar id-deċiżjoni tal-Kunsill 2020/2053 tal-14 ta’ Diċembru 2020 dwar is-sistema tar-riżorsi proprji tal-Unjoni Ewropea u li tħassar id-deċiżjoni 2014/335/EU, Euratom, wara li din ġiet approvata mill-Kabinett fit-18 ta’ Jannar 2021 u li mbagħad ġiet riferuta lil dan il-Kumitat fit-28 ta’ Jannar 2021. Niġbed l-attenzjoni tal-Kumitat li r-ratifika mill-Parlament Malti dwar din id-deċiżjoni għandha ssir skont subartiklu (2)(b) tal-artiklu 4 tal-Att dwar l-Unjoni Ewropea permezz ta’ diskussjoni f’dan il-Kumitat Permanenti għall-Affarijiet Barranin u Ewropej. Wara l-laqgħa tal-lum se nkun qiegħed nirrapporta lill-Kamra dak li jkun ġie deċiż minn dan l-Kumitat. 

Għalhekk issa nilqgħu fostna lis-Sur Robert Camilleri, Direttur fil-Budget Division Directorate fil-Ministeru għall-Finanzi u x-Xogħol sabiex jagħtina l-preżentazzjoni tiegħu dwar din id-deċiżjoni, u wara jwieġeb għal xi mistoqsijiet li jistgħu jsirulu mill-Membri preżenti.  

IS-SUR ROBERT CAMILLERI (Direttur fil-Budget Division Directorate fil-Ministeru għall-Finanzi u x-Xogħol): Sur President, nitlob li l-Ministru għall-Finanzi u x-Xogħol jiġi skużat minħabba li kellu xogħol ieħor u allura ma setax jattendi għal din il-laqgħa. Fil-fatt talabni nressaq din il-preżentazzjoni f’ismu. Hawnhekk se nitkellmu dwar l-own resources decision, jiġifieri l-liġi tal-Unjoni Ewropea li biha l-istati membri jħallsu l-kontribuzzjonijiet ħalli l-Unjoni Ewropea tkun tista’ tagħmel proġetti fl-istati membri u tiffinanzja l-ispejjeż kollha tagħha. 

It-trattat tal-Unjoni Ewropea jistipula ċar u tond li l-Unjoni Ewropea għandha tiġi ffinanzjata kollha kemm hi minn dawn ir-riżorsi proprji, jiġifieri l-own resources, mingħajr preġudizzju għal xi dħul ieħor. Proviżjoni oħra tat-trattat tgħid li l-baġit tal-Unjoni Ewropea jrid ikun wieħed bilanċjat, jiġifieri la għandu jkollu surplus u lanqas għandu jkollu deficit. Fi kliem ieħor, dak kollu li l-Unjoni Ewropea tonfoq irid jiġi mill-istati membri sakemm ma jkunx hemm xi dħul ieħor.

Meta ngħidu “xi dħul ieħor” normalment dan ikun wieħed żgħir ħafna. Qegħdin nitkellmu fuq €2 biljuni, bejn wieħed u ieħor  inqas minn 2% mit-taxxi tal-impjegati tal-Unjoni Ewropea. Forsi kif tafu, il-ħaddiema tal-istituzzjonijiet Ewropej ma jħallsux it-taxxi fl-istati fejn ikun hemm dawn l-istituzzjonijiet għax kieku ara l-Belġju u l-Lussemburgu kemm jiġbru taxxi! Mela dawn imorru għall-baġit Ewropew. Irid jingħad ukoll li ġieli jkun hemm multi u interessi u jkun hemm ukoll kontribuzzjonijiet li jagħtu l-pajjiżi li mhumiex membri tal-Unjoni Ewropea sabiex ikunu jistgħu jieħdu sehem fil-programmi tal-Unjoni Ewropea. Dawn issa se jikbru ftit minħabba l-ħruġ tar-Renju Unit mill-Unjoni Ewropea. 

Normalment, f’dawn l-aħħar snin l-other revenue kien ta’ madwar 11% meta tgħodd kollox. L-ikbar ammont kien mill-kontribuzzjonijiet tal-pajjiżi li mhumiex membri u dan biex ikunu jistgħu jieħdu sehem fil-programmi. Il-bqija, l-89% jew 90% l-oħra, jiġu mill-istati membri. Għalhekk “without prejudice to other revenue the Union shall be wholly financed by own resources”. 

Issa nagħtu ħarsa lejn kif żviluppa dan id-dħul biex forsi tgħinna biex nieħdu d-deċiżjoni. Mhux biex immorru lura għall-1957 imma tajjeb li nħarsu ftit ‘l hemmhekk ukoll biex nifhmu aħjar. Għall-bidu li kienet ġiet stabbilita l-Unjoni Ewropea, f’Marzu tal-1957, ma kienx hemm sistemi komplikati bħal-lum, imma kellek sitt membri biss u dawn kienu jagħtu rata fissa. Ovvjament mhux kulħadd kien jagħti l-istess għax kellek il-Ġermanja, l-Italja u Franza li kienu pajjiżi kbar u kellhom rata għalihom. Imbagħad kellek in-Netherlands u l-Belgium li kellhom rata għalihom u l-Lussemburgu li kellu rata iżgħar. Però, sa mill-1957 kien hemm il-ħsieb li l-Unjoni Ewropea jkollha r-riżorsi tagħha. 

Meta mbagħad twaqqaf is-suq komuni, is-single market, u aktar tard fis-snin 50 il-customs union, kien hemm id-dwana li kienet tagħmel tajjeb għall-ispejjeż tal-Unjoni Ewropea. Biż-żmien imbagħad beda jkun hemm ħafna free trade agreements u allura d-dwana bdiet tonqos. Bdew jidħlu ħafna pajjiżi oħra membri, li sa dak iż-żmien kienu relattivament – fosthom ir-Renju Unit fl-1973 - aktar foqra u allura l-ispiża kienet qiegħda dejjem tikber u d-dħul dejjem jonqos u d-dwana ma kenitx biżżejjed. Fil-fatt id-dwana nirreferu għaliha bħala second resource wara the other revenue li semmejtilkom fil-bidu; it-taxxi u l-kontribuzzjonijiet tal-pajjiżi li mhumiex membri.  

Aktar tard fis-snin 70 kien hemm il-VAT Directive u allura parti mill-VAT bdiet tagħmel tajjeb għall-baġit tal-Unjoni Ewropea u bdiet tieħu post id-dwana, li kif għedt kienet dejjem qiegħda tonqos filwaqt li l-ispiża dejjem tiżdied. Imbagħad, aktar tard fis-snin 80, la d-dwana ma kienet biżżejjed u lanqas il-VAT, u għalhekk kienet ittieħdet id-deċiżjoni li l-ispiża li ma tkunx koperta minn dħul ieħor mid-dwana u mill-VAT tiġi koperta a proporzjon tal-ġid nazzjonali ta’ kull pajjiż. Oriġinarjament il-gross national income, jiġifieri l-ġid nazzjonali ta’ kull pajjiż, kellu jibbilanċja l-baġit, biex jagħmel tajjeb għal dak li ma jinġabarx mill-oħrajn. 

Però, imbagħad, aktar tard, daħlu ħafna pajjiżi oħra f’dawn il-free trade agreements u lanqas il-gross national income bħala sors żgħir ma kien biżżejjed. Il-gross national income spiċċa jiffinanzja sa 65% tal-baġit minflok ir-residual resource biex jibbilanċja dak il-ftit li kien hemm bżonn! Fis-snin 80 il-gross national income, minflok kien qiegħed jibbilanċja spiċċa jkopri żewġ terzi tal-baġit! Kull pajjiż iħallas proporzjon skont il-ġid nazzjonali tiegħu. Malta, bejn wieħed u ieħor, qegħdin xi 0.1%. 
Qatt ma kien il-ħsieb li l-gross national income jkun riżorsa prinċipali, kif fil-fatt hu, u allura kellek il-Parlament Ewropew u l-Kummissjoni Ewropea dejjem jimbottaw sa minn dak iż-żmien, jiġifieri lejn l-aħħar tas-snin 80, sabiex il-gross national income biż-żmien jinqata’. Ovvjament li jiġri hu li l-pajjiżi l-aktar li jikkontribwixxu, għax għandhom gross national income kbir u jieħdu ftit fondi, jipprovaw li l-ispiża tal-Unjoni Ewropea jnaqqsuha ħalli huma jikkontribwixxu inqas. Min jikkontribwixxi ħafna u jieħu ħafna jibqa’ qisu fejn ikun, imma min jikkontribwixxi ħafna u jieħu ftit ma jkunx jaqbillu finanzjarjament. Imbagħad trid tara vantaġġi oħra, kemm diretti u kemm indiretti. Pereżempju, il-Ġermanja tiggwadanja ħafna mill-fondi tal-pajjiżi tal-lvant għax hemm ħafna kuntratturi Ġermaniżi, eċċ. Imma ħafna pajjiżi għad għandhom in-net balance sagrosant diment li n-net balance ma jkunx ħafna kontrihom bħal pereżempju l-Frugal 4, in-Netherlands, l-Austria, Sweden u Denmark. 

Il-Parlament Ewropew u l-Kummissjoni Ewropea, u anke xi pajjiżi oħra, dejjem iridu li dan il-gross national income jonqos u jkun hemm riżorsi proprja, kif kien maħsub oriġinarjament permezz tad-dwana, li jkunu marbuta mal-politika tal-Unjoni Ewropea. U l-pajjiżi ma jkollhomx say fuqhom, jiġbruhom biss u forsi jżommu persentaġġ minnhom minħabba l-ispejjeż amministrattivi, imma jagħtuhom lill-Unjoni Ewropea u  mhux joqogħdu jilagħbu bil-baġit u jnaqqsuh ħalli jiffrankaw mill-gross national income. Ikun tajjeb li l-proposti li għamlet il-Kummissjoni Ewropea u anke dak li ġie deċiż narawh f’dan l-ambitu. 

Fil-fatt il-Kummissjoni Ewropea ħarġet il-proposti tagħha fit-2 ta’ Mejju tal-2018 bħala pakkett sħiħ, dak li nsejħulu l-Multi-Annual Financial Framework. Għandkom ukoll explanatory memorandum, li l-Gvern kien bagħat lill-Parlament Ewropew ftit tax-xhur wara, li jispjega l-pożizzjoni tal-Gvern fuq kull proposta tal-Kummissjoni Ewropea. Tajjeb ngħidu wkoll li the own resources decision m’għandhiex xi sunset clause, u mhijiex bħall-fondi li jagħlqu f’seba’ snin. Mela jekk ma tidħolx oħra fis-seħħ, jew jekk ma tiġix mibdula, din tibqa’ ad aeternum. Ovvjament wieħed jifhimha din għax kieku l-Unjoni Ewropea ma jkollhiex saħħa finanzjarja tispiċċa bla flus. Mela dak li hawn hawnhekk, jekk ma jiġix ratifikat mill-pajjiżi kollha skont il-Kostituzzjoni, ma jfissirx li ħadd ma jħallas xejn imma jfisser li kollox jibqa’ kif inhu llum. 

F’Mejju tal-2018 il-Kummissjoni pproponiet ċertu tibdil. L-ewwel nett, li mid-dwana  l-pajjiżi ma jżommux 20% imma jibdew iżommu 10%. Nista’ ngħid mill-ewwel li din lil Malta ma tantx se taffettwaha. U se ngħid għaliex. Li jiġri hu peress li l-Unjoni Ewropea tiġbor aktar jew inqas mid-dwana, skont il-pajjiżi kemm iżommu, jekk iżommux bl-20% bħalma qegħdin jagħmlu bħalissa jew inkella bl-10% kif ipproponiet il-Kummissjoni Ewropea, jew 25% kif ġie deċiż, xorta jridu jagħmlu tajjeb għalihom permezz tal-gross national income. Allura fil-każ ta’ Malta, bħala proporzjon, kemm id-dwana u kemm il-ġid nazzjonali huma t-tnejn ta’ madwar 0.1%. 

Min-naħa l-oħra l-Olanda għandha diskrepanza kbira minħabba r-Rotterdam Effect, peress li jgħaddu ħafna prodotti mill-Olanda. Dik kienet tagħmlilha differenza kbira kemm tkun il-collection cost għax ma tpaċix mal-gross national income peress li d-dwana hija disproporzjonata meta pparagunata mal-gross national income tagħha. Mela dik kienet proposta waħda u ċjoè li d-dwana li jżommu l-pajjiżi tonqos minn 20% għal 10%. Issa finalment minflok naqset jew baqgħet l-istess żdiedet għal 25%. Il-Gvern Malti kien newtrali fuqha din għax bejn wieħed u ieħor nibqgħu ċiku briku. Jekk inħallsu aktar jew inqas mid-dwana rridu nħallsu aktar jew inqas mill-gross national income. 

Proposta oħra kienet li jidħol sors ġdid ta’ income biex jonqos il-gross national income source u din il-proposta kienet li jibdew jinġabru 80c fuq kull kilo ta’ plastic packaging waste li ma jiġix riċiklat. Din ukoll il-Gvern Malti mill-ewwel ikkonsidraha għax mhijiex taxxa. Ovvjament, jekk xi pajjiż irid idaħħalha bħala taxxa ħadd mhu se jżommu imma din mhijiex taxxa imma kontribuzzjoni nazzjonali. Jiġifieri kull pajjiż jirrapporta kull sena kemm kellu plastic packaging waste ġġenerat, kemm minnu rriċikla u dak li ma jirriċiklax iħallas 80c fuq kull kilo lill-baġit tal-Unjoni Ewropea. Jekk l-Unjoni Ewropea tiġbor €7 biljuni fis-sena minn din l-iskema minn baġit ta’ madwar €170 biljun fis-sena, il-pajjiżi ma jħallsuhomx mill-gross national income. Mela minflok iħallsu €120 biljun mill-gross national income, iħallsu €103 biljun jew skont kemm tkun is-somma miġbura mill-plastic. 

Illum wieħed diffiċli jgħid eżattament kemm se jkun il-gross national income ta’ Malta fl-2027 u kemm se jkun il-plastic iġġenerat u l-plastic irriċiklat fl-2027. U l-istess għad-dwana. Però mhux mistennija li tagħmel differenza kbira għax l-istess qegħdin ngħidu 0.1% se jkollna bil-forecast li għandna tal-futur, kemm tal-plastic li ma jiġix riċiklat kif ukoll ix-share tagħna tal-gross national income tal-Unjoni Ewropea. 

Il-Kummissjoni Ewropea pproponiet ukoll li parti mill-emissions trading system revenue jmur għall-baġit tal-Unjoni Eworpea. Din hija proposta li ma ġietx aċċettata. Tafu li din hija sistema li ilha taħdem numru ta’ snin, fejn dawk il-pajjiżi li jaqbżu l-allowances li jkollhom, hemm platform Ewropea minn fejn ikollhom jixtru u dak ir-revenue li jiġi ġġenerat - għax ovvjament ikun hemm l-auctioning - jitqassam lill-pajjiżi skont kemm kienu jħammġu bejn l-2005 u l-2007, jiġifieri minn meta ġiet ivvintata s-sistema. Għalhekk baqgħet b’dawk ix-shares minn dak iż-żmien. Din kienet xi ħaġa mhux mixtieqa u kienu ħafna kontriha, speċjalment dawk il-pajjiżi li dak iż-żmien kienu jħammġu ħafna, pajjjiżi relattivament foqra u li allura peress li dak iż-żmien kienu jħammġu ħafna kienu jieħdu ħafna pparagunat mal-ġid nazzjonali tagħhom. Il-ġid nazzjonali tagħhom ipparagunat mal-pajjiżi l-oħra kien aktar ‘l isfel għax ikunu aktar foqra u allura dawn m’aċċettawhiex din is-sistema li pproponiet il-Kummissjoni Ewropea, fejn parti mir-revenue tal-emission trading system imur għall-baġit tal-Unjoni Ewropea. 

Il-Kummissjoni Ewropea pproponiet ukoll li jekk il-Consolidated Corporate Common Tax Base tidħol fis-seħħ mill-2023 tibda tiffinanzja wkoll il-baġit Ewropew. Ovvjament din hija waħda mill-proposti li ġiet imwarrba mill-bidu għax m’hemmx qbil fuqha fuq livell Ewropew. Jekk ma tkunx in place żgur ma tistax tiffinanzja l-baġit tal-Unjoni Ewropea. Proposta oħra tal-Kummissjoni Ewropea kienet li r-rebates li jieħdu l-pajjiżi l-aktar li jikkontribwixxu - proportionately għax altru l-Olanda u altru l-Ġermanja, fejn l-Olanda hija ferm iżgħar, imma proportionately tikkontribwixi daqs il-Ġermanja jew aktar – maż-żmien dawn jispiċċaw. 

Il-Kummissjoni qalet li għandna nieħdu l-okkażjoni tal-Brexit u r-rebates li nħolqu minħabba li r-Renju Unit kellu rebate, issa li r-Renju Unit ħiereġ mill-Unjoni Ewropea, dawn għandhom jispiċċaw. Ipproponiet li jkun hemm phasing out tagħhom, minflok jispiċċaw mill-ewwel fl-2021, jonqsu ftit ftit, madwar 17% kull sena, sakemm jiġu fix-xejn sal-2026. Ovvjament din il-proposta tal-Kummissjoni Ewropea kienet miġġielda ħafna minn dawn il-pajjiżi, b’mod speċjali l-Olanda, Sweden, Denmark u l-Austria. Anke l-Ġermanja m’għoġbithiex però l-Ġermanja qagħdet ftit aktar newtrali peress li meta ġie maqbul il-ftehim fis-Summit Ewropew ta’ Lulju tal-2020, kellha l-presidenza tal-Kunsill tal-Ministri, u l-Kanċilier Merkel kellha rwol ikbar biex tressaq lill-mexxejja lejn ftehim. 

Din ma ġietx aċċettata u kien jider biċ-ċar li dawn il-pajjiżi, jekk mhux se jibqgħu jieħdu r-rebates li għandhom u forsi ftit aktar, ma kenux se jivvotaw għall-baġit tal-Unjoni Ewropea, jiġifieri kienu se jżommu milli jkun hemm il-Multi-Annual Financial Framework ġdid. Il-ftehim finali kien li l-Multi-Annual Financial Framework bħala livell ikun kemm jista’ jkun viċin dak li pproponiet il-Kummissjoni Ewropea, imbagħad kien hemm il-Fond tal-Irkupru u dawn il-pajjiżi jibqgħu bir-rebates, anzi jiżdiedu ftit minħabba l-fatt li bit-tluq tar-Renju Unit mill-Unjoni Ewropea, li kien it-tieni l-ikbar kontributur wara l-Ġermanja ... Anke minħabba l-fatt li l-kontribuzzjonijiet tagħhom fis-snin meta jibdew jitħallsu l-fondi mill-Fond tal-Irkupru jibdew jikbru għax dan kien bla preċedent li nħoloq il-Fond tal-Irkupru. U allura parti mill-ftehim finali kien li jibqgħu jieħdu r-rebates li kienu jieħdu sal-2020. Anzi issa ġew ftit aktar jekk wieħed jikkalkulahom. U issa ġew ukoll aktar trasparenti. Fil-fatt s’issa kellhom rebates moħbija. 

Pereżempju, kellhom rebate fuq il-VAT, kellhom rebate fuq ir-rebates għax kienu jieħdu rebate fuq ir-rebates tar-Renju Unit, li mbagħad il-pajjiżi l-oħra kienu jispiċċaw iħallsu aktar għar-rebate tar-Renju Unit għax huma jħallsu inqas. Allura issa ġew aktar trasparenti, fejn għandek lump sum li kulħadd jaf x’inhi u mhux għandek affarijiet moħbija ‘l hawn u ‘l hemm. Għalkemm, kif għedt, il-collection costs tad-dwana telgħu għal 25% u sa ċertu punt dan kien rebate moħbi għall-Olanda. Imbagħad wieħed irid jiżen kollox. Dawn ikunu taħt il-prinċipju li nothing is agreed … 

ONOR. CARMELO MIFSUD BONNICI: Jiġifieri inti qed titlob li aħna nivvotaw favur dak li ġie approvat fil-Kabinett tal-Ministri jew li aħna nagħtu xi approvazzjoni?  
IS-SUR ROBERT CAMILLERI: Din kellek qbil unanimu fuqha tal-mexxejja tal-Unjoni Ewropea f’Lulju tal-2020. 

ONOR. CARMELO MIFSUD BONNICI: Qabdu u ddiskutewha u lanqas ikkonsultawna? 

IS-SUR ROBERT CAMILLERI: Meta ħarġu l-proposti tal-Kummissjoni, sentejn ilu bgħattna l-explanatory memorandum. (Interruzzjonijiet)

IĊ-CHAIRPERSON: Jekk niġu għall-kuntratt finali, x’inhi l-pożizzjoni? 

IS-SUR ROBERT CAMILLERI: Il-pożizzjoni hi li dan it-tibdil li hemm, meta tarah fil-pakkett kollu, anke tal-fondi li Malta se tieħu mill-Unjoni Ewropea, it-tibdil huwa wieħed minimu meta kkomparat ma’ kemm inħallsu bħalissa. Jekk ma jiġix approvat, dan ma jidħolx fis-seħħ għax jidħol fis-seħħ minn Jannar li għadda meta l-aħħar pajjiż japprova jew le skont il-Kostituzzjoni tiegħu. 

IĊ-CHAIRPERSON: Meta tgħid persentaġġ żgħir, x’qegħdin ngħidu? 

IS-SUR ROBERT CAMILLERI: Aħna li għandna nħallsu huwa 0.3% tal-VAT li se tibqa’ kif inhi bħalissa. Issa peress li l-ekonomija tagħna qiegħda tikber, il-gross national income bħalissa huwa ta’ €12-il biljun. Fl-2012 u qabel kien ta’ €6 biljuni. Bħala stima meta spiċċa s-Summit kien li Malta se tħallas fuq seba’ snin bejn wieħed u ieħor €1.215 biljun filwaqt li se ndaħħlu – fuq l-istimi li kellna ta’ dak iż-żmien – madwar €2.25 biljun. Fil-verità nafu li żdiedu ftit aktar wara għax ħafna data lanqas kienet inqablet, jiġifieri meta naraw Malta kif se tkun, din se tibqa’ net beneficiary tal-baġit Ewropew. 

IĊ-CHAIRPERSON: Sur Camilleri, nirringrazzjak tal-preżentazzjoni tiegħek, liema preżentazzjoni kienet waħda dettaljata ħafna. Hawn aktar kummenti? (Onor. Membri: Le) Mela l-aġenda hija eżawrtia u din il-laqgħa se tiġi aġġornata għal nhar it-Tlieta, 16 ta’ Frar 2021. Nirrinigrazzjakom. 

Fis-5.50 pm il-Kumitat aġġorna għal nhar it-Tlieta 16 ta’ Frar 2021.

